
UVOD

Protekli mandatni period bi se mogao opisati kao najizazovniji za STBIH. Suočeni sa nekim od dosad najvećih opstrukcija STBIH se izborio prije svega za svoj opstanak ali je istovremeno i osigurao svoje mjesto u sektoru trgovine i usluga u cijeloj BiH, a u FBIH kao jedini legitiman sindikat. Stoga bi ovaj period s pravom mogli nazvati i periodom najvećih uspjeha STBIH od njegovog ponovnog reanimiranja 1996. 

U protekle četiri godine STBIH je u svojim redovima ostao bez nekih od dragocjenih ljudi, pokretača i osnivača ovog s pravom možemo reći danas modernog i jedinstvenog sindikata u BiH. Istovremeno svoje redove smo ojačali nekim novim povjerenicima i članovima koji su svoju odanost STBIH i svoj angažman dokazali kada je najteže. 

Ovaj mandatni period ostaće zabilježen i kao vrijeme u kojem je jedna do sada neviđena kriza na nivou koncerna AGROKOR stavila na test sve aspekte djelovanja sindikata. I tu su ponovo na površinu isplivali svi neprijatelji STBIH koji su i u ovoj, za radnike koji u ovim firmama ostvaruju svoju egzistenciju, kritičnoj situaciji pokušali degradirati STBIH i zauzeti naše mjesto. I ponovo smo se izborili i sa njima ali i sa posljedicama ove krize koja je mogla biti katastrofalna ne samo po sindikat i radnike nego i po cjelokupnu ekonomiju BIH ali i regije.

Ako sumiramo sve ono što je „treslo“ STBIH u protekle četiri godine i ako podvučemo crtu ispod svih problema ali i svih izborenih bitaka, ono što je održalo ovaj sindikat i ono što je bilo naše najjače oruđe je upravo ono na čemu je ovaj sindikat i zasnovan – solidarnost.

U protekle četiri godine ponovo je na najvažniji i istovremeno najteži način dokazana lojalnost članova i izabranih lidera STBIH koji su svi kao jedan stali u odbranu vrijednosti STBIH kada su one bile najozbiljnije napadnute. Ponovo su uz nas stali naši provjereni i dokazani prijatelji iz Handel og Kontor i Norge ali i Olaf Palme Fondacije iako su čak i naše projektne veze bile predmet ovih napada. Upravo zbog toga smo se izborili i upravo zahvajujući tome je iza nas period koji će ući u istoriju sindikalnog pokreta kao period u kojem je STBIH potpisao prvi kolektivni ugovor za djelatnost trgovine u privatnom sektoru i dokazao se kao jedini legitiman zastupnik radnika u sektoru trgovine i usluga u FBIH. Svi oni koji su u ovom mandatnom periodu bili dio STBIH mogu biti itekako ponosni jer bez obzira kakva bude dalja sudbina ovog sindikata, a sindikati u BiH će se definitivno vrlo brzo suočiti sa posljedicama javašluka i nerada SSSBiH i katastrofalnog imidža čiji je on najveći krivac, ove stvari će ostati nepromijenjene i zapisane kao istorijske. 

SINDIKALNO ORGANIZOVANJE I ODNOS SA ČLANSTVOM

Sindikalno organizovanje

Iz dijagrama se jasno vidi da je rast članstva konstantan. Svakom pojedinačno prepuštamo  ocjenu prikazanog rezultata. Nažalost, šematski prikaz truda i utrošene energije nemoguće je pokazati  dijagramima ili bilo kakvim analizama.

Sindikalno organizovanje, koje prakticira STBiH, ne daje mogućnost za velike  rezultate na polju sindikalnog organizovanja. Razlog tome je već poznati sistem organizovanja, „face to face“, odnosno direktan razgovor sa svakim potencijalnim članom. 

Ovakva strategija pristupa članstvu se pokazala veoma uspješnom i svi strateški planovi se temelje upravo na  strategiji koja prije svega ima za cilj pristup svakom članu pojedinačno.  

Nažalost sindikalno organizovanje je iz dana u dan sve teže i kompliciranije.

Prvenstveno zbog veoma lošeg imidža sindikalnog pokreta uopšte što argumentovano pripisujemo Savezu sindikata koji je u proteklom mandatnom periodu dozvolio smanjivanje radničkih prava bez da je napravio bilo kavu sindikalnu aktivnost. Ekonomija države gotovo da se i ne razvija, primanja radnika su na istom nivou bez naznaka za neko povećanje.

U proteklom mandatnom periodu STBiH se borio sa „krađom“ članova od strane sindikata PPDIVUT, koji je uz podršku Saveza sindikata uspio preoteti određeni broj članova. Istu aktivnost je provodio i STUDRS.

Mnogo energije i truda na terenu uloženo je kako bi, prije svega članstvu, dokazali način rada pomenutih sindikata koji se temelji na lažima i obmani članova.

STBiH je u periodu 2014-2016  po osnovu „krađe“ izgubio 186 članova  koji se u 2017 godini masovno vraćaju u člantvo STBiH.

Bez obzira na takvu situaciju i na sve nedaće koje su nas snašle, STBiH je povećao broj članova u mandatnom periodu 2013-2017, za 1.538 novih članova, tako da brojno stanje po osnovu članova zaključno sa 31.12.2016. godine iznosi 11.828, od čega su 69% žene. 

U periodu januar-juni 2017. godine STBiH je bogatiji za 232 člana.

U proteklom  periodu pokrenute su mnoge akcije na organizovanju novih podružnica. Nažalost svijest poslodavaca je je još uvjek na veoma lošem nivou i od istih dobijamo samo opstrukcije. Iz mnoštva pojedinačnih kontakata sa potencijalnim članovima zaključeno je da je strah od otkaza jedini razlog zašto STBiH ne broji 50.000 članova. 

Putem Udruženja poslodavca pokrenute su inicijative za ulazak u kompanije koje su u članstvu Udruženja sa ciljem dobijanja dozvole ulaska u iste. 

Zaključak cijele priče a koja se tiče organizovanja novih članova je da STBiH ide u dobrom pravcu i da u narednom periodu neće mjenjati strategiju rada.

Sindikalna članarina/finansijska disciplina

Iz prikazanih dijagrama jasno je vidljivo da provedene analize, Akcioni plan te odluke donesene na 5. Kongresu STBiH nisu bile želje skupa optimista. U vremenu koje je obilježeno ekonomskom krizom, svakodnevnim napadima konkurentskih sindikata i saveza sindikata, STBiH je ostvario zapažene rezultate. Još uvijek smo daleko od željenih rezultata ali sa postignutim ne smijemo biti nezadovoljni.

U mandatnom periodu 2013/2017 zabilježen je pad priliva sindikalne članarine. Razlog pada je gašenje kompanije Sarajevotekstil, krađa članova od strane sindikata PPDIVUT I STUDRS, samovolja direktora ZOI 84 i neizbježni Pijačni trgovci koji su uz pomoć STBiH dobili mjesto u zakonu i oglušili se o statutarnu obavezu plaćanja članarine.

Kada je članarina u pitanju važno je reći da je od januara 2011. godine na snazi odluka o povećanju članarine na 3,00 KM što je imalo za cilj obezbjediti sredstva za Sindikalnu podružnicu i podržati lokalni rad.

Nažalost, bez obzira što je prošlo sedam godine od donošenja odluke, ista se ne primjenjuje u cijelosti. Još uvijek postoje podružnice koje ne plaćaju članarinu ili je plaćaju neredovno. Neke podružnice još uvijek primjenjuju staru odluku o visini članarine. Upravo to su podružnice na koje se troši najviše energije i koje imaju najviše problema.

Imajući u vidu pad priliva sindikalne članarine STBiH je svoju potrošnju uskladio sa navedenim padom te nastavio dugogodišnju praksu dobrog domaćina kada su sredstva u pitanju.

U mandatnom periodu 2013/2017 ostvaren je višak prihoda nad rashodima od cca 75.000, KM što će Nadzorni odbor u svom izvještaju detaljno obrazložiti.

SOCIJALNI DIJALOG
Socijalni dijalog zauzima veoma važno mjesto u svakodnevnom radu STBiH te ja kao takav podijeljen na socijalni dijalog na nivou države, entiteta, kantona, na nivou grane djelatnosti, kompanije i na nivou radnog mjesta.

Socijalni dijalog-država-entitet-kanton


Imajući u vidu da STBiH djeluje na teritoriji cijele BiH, STBiH nije odustao od pritiska na državne organe u smislu zahtjeva za donošenje Zakona o praznicima. Naime nedostatak takvog zakona u najmanju ruku zbunjuje radnike u BiH iz razloga što je prepušteno lokalnim zajednicama da donose interne akte u pogledu neradnih dana u godini, te po nama pravi bespotrebnu razliku među radnicima. Nedostatak Zakona o praznicima slabi poziciju STBiH u kolektivnim pregovorima sa kompanijama koje djeluju na teritoriji BiH. Što se tiče entitetskog socijalnog dijaloga u proteklom mandatnom periodu STBiH je u velikoj mjeri unaprijedio odnose sa Vladom FBiH i njenim ministarstvima. Korektan i konstruktivan dijalog rezultirao je donošenjem Rješenja o reprezentativnosti za djelatnost trgovine od strane nadležnog ministarstva. Važno je napomenuti da smo, u pogledu dokazivanja reprezentativnosti, imali veliku opstrukciju od strane SSSBiH i PPDIVUT-a. Socijalni dijalog na nivou Kantona Sarajevo se opisuje veoma jednostavno - katastrofalno loš uz konstantne opstrukcije ministarstva privrede i Premijera.

Socijalni dijalog na nivou granske djelatnosti

Na osnovu Rješenja o reprezentativnosti u 2016. godini pokrenut je proces kolektivnog pregovaranja sa Udruženjem poslodavca sa ciljem potpisivanja granskog Kolektivnog ugovora.

I u ovom procesu STBiH je naišao na probleme u vidu smanjenih prava radnika Opštim kolektivnim ugovorom. Osim PPDIVUT-a pojavio se i Sindikat nafte koji je imao namjeru cijeli proces degradirati te ga i prekinuti. Nakon očekivanih problema u pregovorima u pogledu dogovora oko prava radnika Kolektivni ugovor je potpisan 11.07.2017. godine.

U cijelom procesu STBiH je nastojao da u svojim zahtjevima bude prije svega realan jer smo stava da samo tako možemo zadobiti pažnju i uvažavanje poslodavca koji štite privatni kapital.

Kolektivnim ugovorom ugovoreno je i potpisano sljedeće:

· Odmor od 20 dana uvećan za jedan dan na svakih pet godina staža kod tog poslodavca

· Visina minimalnog toplog obroka povećana sa 0,5 na 0,7% prosječne plate 

· Otpremnina prilikom odlaska u penziju ugovorena na tri minimalne plate

· U slučaju smrti radnika ili člana uže porodice ugovorene tri minimalne plate

· Na jedan korektan način dogovorena saradnja sindikata i poslodavca

Nismo uspjeli u nastojanju da dogovorimo odnosno definiramo: pripravnost i način plaćanja iste, povećanje osnovne plate po osnovu otežanih uslova rada, regres i prevoz.

Sve navedeno je prepušteno internim aktima poslodavca.

U svakom slučaju smatramo da je postojeći Kolektivni ugovor historijski dokument koji ćemo iz godine u godinu poboljšavati.

Socijalni dijalog na nivou kompanije

U pogledu socijalnog dijaloga na nivou kompanije možemo biti zadovoljni. U većini kompanija imamo korektan socijalni dijalog te ovom prilikom ne bismo izdvajali niti jednu kompaniju.

U nizu kompanija u kojima djeluje STBIH imamo svakodnevnu komunikaciju sa predstavnicima menadžmenta, a tekuće probleme rješavamo na dnevnoj bazi i ostvarujemo generalno vrlo dobru saradnju. U proteklom periodu STBIH je također uspješno dogovorio i isplatu regresa u nekim svojim podružnicama, a aktivno smo radili i na promociji socijalno odgovornih kompanija i poslodavaca, te smo dali svoj doprinos u borbi protiv nelojalne konkurencije u trgovini kroz kampanje koje je STBIH imao u tom smislu.

U ovom izvještaju bismo izdvojili samo jednu kompaniju koja je svojim postupcima okarakterisana kao veoma loš poslodavac. Radi se o kompaniji ZOI 84 čiji je menadžment obustavio sve kontakte sa sindikatom i Uprava je uz odobrenje Vlade Kantona donosila odluke bez da se konsultuje sa sindikatom. Uprava je čak samovoljno obustavila i obračun sindikalne članarine.

Socijalni dijalog na radnom mjestu-lokalni socijalni dijalog

Socijalni dijalog na radnom mjestu je najvažniji dijalog za radnika, te iz tog razloga STBiH u svom radu posvećuje veliku pažnju kontaktu sa poslodavcem (poslovođom) na lokalnom nivou. Bez obzira što se mnoga pravila rada odrede na nivou kompanije u dosadašnjem radu smo vidjeli da lokalni rukovodioci ne poštuju osnovna načela prava radnika iz radnog odnosa, pa tako u istoj kompaniji radnici iz različitih prodavnica rade pod različitim uslovima.

STBiH je kroz strategiju svog djelovanja posebnu pažnju posvetio radu, odnosno posjetama članova na radnom mjestu, te na taj način dolazio do informacija u pogledu poštivanja prava radnika.

PROJEKTNE AKTIVNOSTI


HK projekat za BiH ove godine obilježava svoj 20. rođendan. To dovoljno govori samo za sebe o kakvom projektu je riječ. U svim izazovima sa kojima se suočio STBIH u proktelom periodu upravo je ovaj saveznik bio naše najjače oruđe. Projektne aktivnosti usmjerene ka medijskoj prezentaciji STBIH ali i finansijska podrška za neke od kampanja koje je STBIH vodio direktno su uticale da široki krug ne samo članstva već i javnosti uopšte bude upoznat sa borbom STBIH. U ovom periodu promjene u rukovodstvu HK i Norge nisu utjecale na intenzit podrške kao ni problemi koje je STBIH imao sa SSSBIH. To je ujedno bila i naša najveća bojazan i upravo nastavak saradnje sa HK i Norge na istim osnovama kao i ranije je najveći signal da je STBIH na pravom putu. Podrska HK i Norge i njegovih pet regija, HK Ost, HK Agder og Rogoland, HK Ostlandet Sor, HK Midt Norge i HK indre Ostlandt ključni su pokretač aktivnosti ne samo na nivou STBIH generalno nego i lokalno na nivou svake od 5 STBIH regija. Prijateljstva uspostavljena između STBIH i HK regija su jedna od najvažnijih tekovina STBIH za budućnost. HK je obilježio proteklih dvadeset godina rada STBIH. U proteklom mandatnom periodu ova je saradnja i podrška ojačana i dokazana na par presudnih momenata i mi u STBIH se nadamo njenom nastavku i u narednom periodu. Nažalost sveukupna situacija u sindikalnom pokretu BIH jasan je signal da će ona biti itekako neophodna. 

Projekat koji STBIH ima sa Olaf Palme Fondacijom i Sindikatom Handels Švedska također je jedna od bitnih karika u radu STBIH. Projekat je dobio svoj nastavak za period 2016-2019 ali i promjenu u smislu nivoa odgovornosti unutar Handelsa. Tako je umjesto lokalne organizacije iz Sundswalla kao dosadašnjeg partnera saradnja podignuta na nivo centralne organizacije. OPIC je svoju podršku STBIH također dokazao nakon vrlo očiglednih intervencija od strane SSSBiH koje su imale za cilj prekid projekta i STBIH je sa svoje strane zahvalan OPIC-u i njegovim ključnim ljudima u BIH koji su prepoznali stvarne namjere i pozadinu ovakvih inicijativa. Podatak da je samo u 2016. direktna pomoć kroz ovaj projekat pružena radnicima u 320 slučajeva kršenja prava na radnom mjestu dovoljno govori koliko je ovaj projekat značajan za STBIH. 

STBIH je u proteklom periodu ostvario i saradnju sa LO Nedre Romerike i FLT Norveška i to kao posrednik u projektu pomoći Trgovačkoj školi Sarajevo. Projekat saradnje sa ovom školom traje već dugi niz godina i zajednička borba za vraćanje dostojanstva profesiji trgovca koja je naš zajednički cilj je naišla na razumjevanje organizacija i sindikata koji su spremni da je podrže zbog čega smo također jako ponosni. 

Od početka rada STBIH još davne 1996. projekat i sindikat HK su postali sastavni dio STBIH. Vrlo često se iznenadimo na terenu koliko su i naši članovi upoznati sa radom HK prateći društvene mreže ali i objave koje nastojimo obnavljavljati na dnevnoj bazi. I koliko god nekima projekat izgleda kao proces davanja i primanja pomoći, mi u njemu vidimo svoju najveću snagu. Upravo zbog njega smo jaki i nezavisni. On nam daje samostalnost i zahvaljujući njemu možemo braniti vrijednosti u koje vjerujemo i na kojima gradimo ovaj sindikat već 20 godina. Kada djelujete u zemlji kakva je BIH to je snaga koja vas drži na površini upravo zato što je neovisna od svih orkana koji u ovoj zemlji pušu sa svih strana. Zbog toga se mi u STBIH smatramo sretnim i privilegovanim u odnosu na sve druge sindikate u BiH.

Izvještaj o radu 2013-2017

